
Abstrak

Kajian ini bertujuan untuk mengkaiji sikap, persepsi, dan tahap penerimaan mengenai
bantuan bakul makanan dalam kalangan pengguna golongan B40. Seramai 200
pengguna B40 yang tinggal di Seremban, Negeri Sembilan, telah dipilih melalui
persampelan bertujuan bagi menjawab borang soal selidik sebagai instrumen utama
kajian. Hasil analisis deskriptif, yang mentafsirkan purata skor bagi setiap
pembolehubah, menunjukkan bahawa responden mempunyai tahap persepsi positif
yang tinggi mengenai program bantuan bakul makanan. Walau bagaimanapun, sikap
dan tahap penerimaan responden terhadap bantuan bakul makanan didapati
memuaskan. Hasil analisis korelasi Pearson menunjukkan hubungan yang kuat dan
signifikan antara sikap (r = 0.218; p = 0.002) dan persepsi (r = 0.427; p = 0.00)
dengan tahap penerimaan bantuan bakul makanan. Secara umumya, hasil kajian ini
menggambarkan kepentingan pembentukan sikap dan persepsi yang baik bagi
meningkatkan tahap penerimaan program bantuan bakul makanan. Pihak kerajaan
dan agensi berkaitan juga dapat menjadikan hasil kajian sebagai rujukan bagi
penambaikan program sedia ada dengan tujuan memastikan keterjaminan makanan
dalam kalangan pengguna B40 di Malaysia.

Kata kunci: Tahap penerimaan, Sikap, Persepsi, Bantuan bakul makanan;
Pengguna B40

Abstract

This study aims to examine the attitudes, perceptions, and levels of acceptance
regarding food basket assistance among B40 consumers. A total of 200 B40
consumers residing in Seremban, Negeri Sembilan, were selected through purposive
sampling to answer the questionnaire, which served as the main research instrument.
The results of the descriptive analysis, interpreting the average scores for each
variable, indicate that the respondents have a high level of perception regarding the

food basket assistance program. However, the attitudes and levels of acceptance
among the respondents towards food basket assistance were found to be
satisfactory. The results of the Pearson correlation analysis revealed a strong and
significant relationship between attitude (r = 0.218; p = 0.002) and perception (r =
0.427; p = 0.00) with the level of acceptance of food basket assistance. In general,
the results of this study illustrate the importance of cultivating positive attitudes and
perceptions to enhance the acceptance of food basket assistance programs. The
government and related agencies can also use the research findings as a reference
for improving existing programs with the aim of ensuring food security among B40
consumers in Malaysia

Keywords: Level of acceptance, Attitude, Perception, Food basket assistance, B40
consumer

Pengenalan

Pandemik Covid-19 telah mencetuskan cabaran besar dalam rantaian bekalan
makanan di seluruh dunia. Penutupan sempadan dan pelaksanaan Perintah Kawalan
Pergerakan (PKP) sebagai langkah pencegahan Covid-19 telah mengganggu aliran
bahan mentah dan sistem pengeluaran makanan. Sebagai tindak balas terhadap
situasi ini, pelbagai Kementerian, Badan Bukan Kerajaan (NGOs), dan badan-badan
swasta di Malaysia telah memberikan sumbangan bantuan makanan untuk
memastikan bahawa rakyat, terutamanya golongan berpendapatan rendah atau B40,
tidak menghadapi kekurangan makanan asas.

Lantaran daripada itu, program bantuan bakul makanan telah diwujudkan oleh
Jabatan Kebajikan Masyarakat yang merangkumi barangan seperti beras, minyak
masak, gula, tepung gandum, susu pekat, garam, bihun, ikan kering atau bilis, kicap,
sos cili, sardin, teh atau kopi, biskut, rempah ratus, dan cili kering (Jabatan Kebajikan
Masyarakat (JKM), 2020). Selain itu, terdapat juga organisasi bukan kerajaan dan
individu swasta yang turut menyumbang kepada program bakul makanan ini
(BERNAMA, 2020).

Secara keseluruhan, konsep bantuan bakul makanan telah lama wujud di negara-
negara maju sebagai usaha membantu golongan berpendapatan rendah
mendapatkan makanan yang mencukupi untuk ahli keluarga mereka serta zat
makanan yang diperlukan. Di Malaysia, program ini bermula dengan konsep bakul
makanan sihat atau Healthy Food Basket yang khususnya ditujukan kepada kanak-
kanak di bawah inisiatif Kementerian Kesihatan Malaysia (Badari & Arcot, 2014).

Hingga kini, program bantuan bakul makanan ini masih berterusan di Malaysia.
Walau bagaimanapun, terdapat beberapa isu yang perlu diberi perhatian, seperti nilai
barangan yang disalurkan iaitu sebanyak RM 100 yang mungkin tidak mencukupi

terutamanya bagi isi rumah yang mempunyai 5 orang ahli keluarga atau lebih. Oleh
itu, bantuan bakul makanan yang diberikan hanya mencukupi untuk tempoh
seminggu hingga dua minggu sahaja. Tambahan pula, masih terdapat aduan
berkenaan pengedaran bakul makanan, termasuk kes-kes penerima yang tercicir
atau pengagihan yang lambat (Astro Awani, 2020).

Justeru, kajian ini dijalankan dengan tujuan mengkaji sikap, persepsi, dan tahap
penerimaan bantuan bakul makanan dalam kalangan pengguna golongan B40, serta
mengkaiji perkaitan di antara faktor-faktor ini. Kajian ini memberikan gambaran yang
jelas tentang keberkesanan program ini dan cadangan penambahbaikan yang boleh
dilakukan berdasarkan hasil kajian ini. Hal ini adalah penting dalam menyokong
usaha kerajaan untuk memastikan kecukupan makanan bagi setiap rakyat di negara
ini.

Tinjauan Literatur
Program bantuan bakul makanan

Di negara-negara maju, bakul makanan ini digunakan sebagai program bantuan
makanan kepada golongan berpendapatan rendah dan miskin. Sebagai contoh,
program Thrifty Food Plan digunakan sebagai panduan asas untuk program bantuan
makanan (Blisard & Stewart, 2006) di Amerika Syarikat. Begitu juga di Kanada dan
United Kingdom, program bantuan makanan berdasarkan bakul makanan sihat iaitu
Nutritious Food Basket dan Healthy Eating Shopping Basket (Sadler et al., 2013). Di
Australia, kebanyakan negeri memiliki program bakul makanan mereka sendiri yang
digunakan untuk golongan berpendapatan rendah, orang tua, dan individu yang
kurang berkemampuan (Wong et al., 2011).

Di Malaysia, program bakul makanan sebelum wabak Covid-19 diuruskan oleh
Kementerian Kesihatan Malaysia (KKM). Penerima bakul makanan ini adalah kanak-
kanak yang mengalami masalah kekurangan zat makanan. Carta pertumbuhan
kanak-kanak yang menerima bakul makanan ini perlu menunjukkan pertumbuhan
terbantut dan garis pertumbuhan berada di bawah paras normal. Selain itu, kanak-
kanak ini perlu datang dari keluarga miskin atau memerlukan makanan tambahan
khas. Bakul makanan yang disediakan oleh KKM bernilai RM 100 hingga RM 200
sebulan. Bakul makanan mengandungi dua bahan asas iaitu bahan makanan dan
multivitamin. Bahan makanan ini terdiri daripada tujuh item makanan yang mudah
didapati seperti beras, susu tepung penuh krim, bijiran sarapan, biskut, telur ayam,
marjerin dan serbuk maltcoklat (Bahagian Pemakanan Kementerian Kesihatan
Malaysia, 2015). Bagi membolehkan kanak-kanak ini layak menerima bantuan,
Jabatan Kebajikan Masyarakat (JKM) perlu melaporkan keperluan kanak-kanak ini
kepada pihak Kementerian Kesihatan.

Sejak bermulanya wabak Covid-19, keperluan terhadap bakul makanan semakin
meningkat di kalangan pengguna B40, terutamanya golongan yang terjejas sumber
pendapatan akibat Pelaksanaan Perintah Kawalan Pergerakan (PKP). Jabatan
Perdana Menteri (JPM) menetapkan 13 jenis produk makanan yang berjumlah
RM100 antaranya, beras, minyak masak, gula pasir, tepung gandum, susu pekat,
garam halus, bihun, kicap manis, sos cili, sardin, teh, kopi dan biskut (Dewan Negara,
2021). Terdapat juga badan kerajaan yang lain seperti Majlis Agama Islam Negeri
(MAIN) dan Institusi Zakat turut sama menjalankan program ini (Aris et al., 2021).

Sikap pengguna terhadap bantuan bakul makanan

Pemberian bakul makanan di bawah Pakej Perlindungan Rakyat dan Pemulihan
Ekonomi (Pemulih) sedikit sebanyak mampu meringankan beban mereka yang
terkesan akibat pandemik Covid-19 terutamanya golongan B40 dan ketua rumah
yang telah dibuang kerja. (BERNAMA, Berita Awani, 16 Julai 2021). Usaha ini
bermula dengan inisiatif "Kibar Bendera Putih" yang mengumpulkan pelbagai
individu, komuniti serta badan bukan kerajaan di seluruh negara untuk turut
membantu golongan yang memerlukan mendapatkan keperluan asas harian
terutamanya makanan (Ighram Ahmad, 2021). Sikap prihatin serta belas kasihan
menjadi peneraju utama bantuan bakul makanan di mana kebanyakan pengguna
menyatakan sokongan yang positif terhadap inisiatif ini khususnya semasa
ketidaktentuan rantaian makanan semasa Covid-19 (Ibhrim et al., 2022)

Persepsi pengguna terhadap bantuan bakul makanan

Liputan media menggambarkan rata-rata pengguna memberi maklumbalas yang
positif terhadap inisiatif program bantuan bakul makanan yang diumumkan oleh pihak
kerajaan. Sebagai contoh, penerima di kalangan pengguna B40 menyatakan, mereka
yang dalam kesempitan berasa bersyukur dan menghargai keprihatinan pihak
kerajaan (Malaysia Now, 2021).

Namun demikian, tidak banyak kajian-kajian sedia ada tentang persepsi pengguna
dari sudut kualiti dan kuantiti bantuan bakul makanan yang diberikan. Terdahulu,
pengguna di Australia menyatakan kegusaran mereka berkenaan ketidakcukupan
bantuan bakul makanan yang diberikan khususnya bagi isi rumah yang besar akibat
harga barang yang meningkat (Chapman et al., 2014). Selain itu, lebih banyak
makanan yang segar dan sihat perlu diberikan melalui bantuan bakul makanan
berbanding makanan terproses bagi mencapai keperluan nutrisi yang mencukupi (Ko
et al., 2016). Justeru, kajian ini dijalankan bagi mengenalpasti sikap, persepsi dan
tahap penerimaan bantuan bakul makanan bagi golongan B40 yang dilaksanakan di
Malaysia. Tambahan pula kajian ini sejajar dengan Teori Tingkah Laku Berencana
bagi memahami tahap penerimaan sesuatu perkara baharu atau perubahan yang
seringkali dipengaruhi oleh sikap dan persepsi selain daripada norma subjektif dan



JURNAL PENGGUNA MALAYSIA JILID 2, VOL 39, DIS 2023

efikasi-diri berkaitan satu-satu perkara (jangkaan kawalan tingkah laku) (Ajzen, 1991;
Wan Baharudin et al., 2016).

Metodologi

Kajian ini telah dijalankan dari Ogos hingga awal Oktober 2022 di Seremban, Negeri
Sembilan dengan menggunakan pendekatan kuantitatif. Instrumen soal selidik yang
mengandungi empat bahagian. Bahagian A merangkumi data latar belakang
responden, termasuk maklumat mengenai umur, jantina, pendapatan, jumlah
perbelanjaan bulanan untuk pembelian barang basah, dan bilangan tanggungan ahli
keluarga termasuk diri sendiri. Bahagian B dan C mengandungi pertanyaan
berkenaan sikap dan persepsi pengguna B40 terhadap bantuan bakul makanan.
Bahagian D mengandungi soalan berkaitan tahap penerimaan pengguna B40
terhadap bantuan bakul makanan. Setiap bahagian B, C, dan D merangkumi sepuluh
(10) soalan yang diukur dengan menggunakan Skala Likert, di mana 1 menunjukkan
"Sangat tidak setuju" hingga 5 menunjukkan "Sangat setuju"

Seramai 200 orang responden daripada kumpulan pengguna B40, berpendapatan
antara RM 1,929 dan RM 4,387 sebulan, dan menetap di kawasan Program
Perumahan Rakyat Termiskin (PPRT), menyertai kajian ini. Responden dipilih melalui
persampelan bertujuan berdasarkan senarai penerima bantuan bakul makanan yang
diperoleh daripada Jabatan Kebajikan Masyarakat atau Ketua Kampung. Data yang
dikumpul dianalisis menggunakan Statistical Package for the Social Sciences (SPSS)
Versi 25. Statistik deskriptif digunakan untuk mempersembahkan latar belakang
demografi responden dan setiap pembolehubah dari segi kekerapan, peratusan dan
skor purata. Tahap sikap, persepsi, dan penerimaan pengguna B40 terhadap
bantuan bakul makanan dikira berdasarkan pengiraan berikut:

Skor min maksimum (5.00) tolak skor min minimum (1.00) dibahagikan dengan
bilangan kategori (3) = julat skor ialah 1.33 untuk setiap kategori. Berdasarkan
pengiraan julat, tahap dibahagikan kepada rendah (skor min antara 1.00 dan 2.33),
sederhana (2.34-3.67), dan tinggi (3.68-5.00). Seterusnya, pekali korelasi Pearson
digunakan untuk mengkaji hubungan antara sikap, persepsi, dan tahap penerimaan
pengguna B40 terhadap bantuan bakul makanan.

Hasil Kajian dan Perbincangan

Latar belakang responden

Berdasarkan Jadual 1, daripada keseluruhan responden yang terlibat untuk kajian,
57.5% adalah lelaki manakala 42.5% adalah perempuan. Dapat dilihat bahawa

jumlah responden lelaki adalah lebih banyak, dengan perbezaan sekitar 15.0%
berbanding responden perempuan. Bagi peringkat umur, majoriti responden berada

dalam kumpulan umur 41 hingga 60 tahun, iaitu sebanyak 85.5%, sementara yang
lainnya berada dalam kumpulan umur 30 hingga 40 tahun (14.5%).

Jadual 1: Latar Belakang Responden (N=200)

Faktor Kekerapan (n) Peratus (%)

Jantina

Lelaki 115 57.5

Perempuan 85 42.5
Umur

30 - 40 tahun 29 14.5

41 - 60 tahun 171 85.5
Bangsa

Melayu 186 93.0

Cina 3 1.5

India 8 4.0

Lain-lain 3 1.5
Pekerjaan

Kerajaan 14 7.0

Swasta 142 71.0

Bekerja sendiri 26 13.0

Suri rumah 5 2.5

Pencen / Bersara 13 6.5
Bilangan tanggungan ahli keluarga termasuk
diri sendiri

1-3 30 15.0

4-6 166 83.0

7-9 4 2.0
Pendapatan sebulan (gaji bersih)

RM 1,200 - RM 2,500 70 35.0

RM 2,600 - RM 3,100 86 43.0

RM 3,200 - RM 4,000 37 18.5
Perbelanjaan sebulan membeli bahan basah

RM 200 - RM 700 77 38.5

RM 800 - RM 1300 101 50.5

RM 1400 - RM 1900 22 11.0
Kekerapan menerima bantuan bakul makanan

Sekali sahaja 46 23.0

Dua kali 36 18.0

Lebih daripada dua kali 20 10.0

Tidak pernah langsung 98 49.0

Seterusnya, kebanyakan responden yang menjawab soal selidik ini adalah
berbangsa Melayu iaitu sebanyak 93.0%, diikuti dengan responden yang berbangsa
India (4.0%), Cina (1.5%) dan lain-lain (1.5%). Dari segi pekerjaan, hanya 7% sahaja
yang bekerja dalam sektor kerajaan. Kebanyakan responden bekerja dalam sektor

swasta (71.0%) dan bekerja sendiri (13.0%). Terdapat juga responden yang telah
pencen atau bersara (6.5%) dan suri rumah (2.5%) yang mengambil bahagian dalam
soal selidik ini.

Selain itu, peratusan tertinggi bagi bilangan tanggungan ahli keluarga termasuk diri
sendiri adalah antara 4 hingga 6 orang, iaitu sebanyak 83.0%, diikuti oleh mereka
yang mempunyai satu hingga tiga orang tanggungan (13.0%). Penglibatan
responden yang mempunyai hanya tujuh hingga sembilan orang bilangan
tanggungan ahli keluarga termasuk diri sendiri adalah yang terendah, iaitu sebanyak
7.0%.

Dalam konteks pendapatan bulanan (gaji bersih), julat pendapatan sekitar RM 2,600
hingga RM 3,100 merupakan yang tertinggi dalam kalangan responden, iaitu
sebanyak 43%. Manakala 35.0% responden mempunyai pendapatan bulanan antara
RM 1,200 hingga RM 2,500, dan hanya 18.0% yang memiliki pendapatan bulanan
antara RM 3,200 hingga RM 4,000 setiap bulan. Seterusnya, majoriti responden
membelanjakan sebanyak RM 800 hingga RM 1,300 setiap bulan untuk pembelian
bahan basah, iaitu seramai 50.5%, diikuti oleh mereka yang membelanjakan antara
RM 200 hingga RM 700 (38.5%). Terdapat juga beberapa responden yang memiliki
perbelanjaan bulanan yang lebih tinggi untuk pembelian bahan basah, iaitu antara
RM 1,400 hingga RM 1,900 (11.0%).

Dari segi kekerapan penerimaan bantuan bakul makanan, sebanyak 49.0%
responden tidak pernah langsung menerima bantuan bakul makanan walaupun
mereka sememangnya layak menerima bantuan bakul makanan yang telah
disediakan. Selain itu, 23% responden hanya menerima bantuan ini satu kali,
manakala 18% hanya menerimanya dua kali. Hanya 10% (20 orang) yang
melaporkan menerima bantuan bakul makanan lebih daripada dua kali.

Kajian ini juga mendapati, lima jenis barang bantuan bakul makanan yang paling
sering diterima, iaitu beras, gula, minyak masak, bihun atau mee, dan tepung
gandum. Sebaliknya, barang-barang seperti kopi, susu tepung atau Milo, bawang dan
cili kering, roti dan lain-lain adalah barang-barang yang paling banyak tidak diterima
melalui program bakul makanan (Rajah 1).

Jenis barangan bantuan bakul makanan yang diterima

Rajah 1: Jenis Barang Bantuan Bakul Makanan yang Diterima
Sikap pengguna B40 terhadap bantuan bakul makanan

Berdasarkan Jadual 2, sikap pengguna golongan B40 dalam kajian ini terhadap
program bantuan bakul makanan adalah sederhana (purata = 3.54; sisihan piawai =
0.44). Jadual 3 juga menunjukkan bahawa 56.5% daripada responden mempunyai
skor sikap yang sederhana. Hal ini berkaitan dengan ketidakpastian pengguna
mengenai sejauh mana program ini dapat membantu golongan B40 (ltem 8 "Saya
yakin bantuan bakul makanan dapat membantu golongan B40": purata = 2.69;
sisihan piawai = 1.41).

Jadual 2: Purata dan Sisihan Piawai bagi Sikap Pengguna B40 Terhadap
Bantuan Bakul Makanan

Item Purata S'.S'har.'
Piawai
Sikap Pengguna B40 Terhadap Bantuan Bakul Makanan 3.54 0.44
1. Saya yakin dengan kualiti makanan di dalam bantuan bakul
L 3.05 1.30
makanan yang akan diberikan.
2. Saya yakin bantuan makanan lebih membantu daripada
3.26 1.27
bantuan kewangan.
3. Saya berasa bantuan makanan perlu diteruskan. 4.13 0.84
4. Saya yakin maklumat butiran peribadi tentang latar
belakang penduduk B40 dijaga dengan baik dan bertanggung- 3.45 1.29
jawab oleh yang memberi bantuan bakul makanan.

Jadual 2 (sambungan)

Item Purata Si_sihar_l
Piawai
5. Saya berasa bantuan bakul makanan mudahuntuk didapati. 4.10 0.79
6. Saya berasa maklumat mengenai bantuan bakul makanan 4.95 114
mudah untuk didapati atau diakses oleh orang lain. ' '
7. Saya beranggapan nutrisi di dalam bantuan bakul makanan
. . 3.03 1.38
mencukupi untuk keperluan harian pengguna B40.
8. Saya yakin bantuan bakul makanan dapat membantu
2.69 1.41
golongan B40.
9. Saya beranggapan vyang bantuan bakul makanan
- 2.80 1.38
sememangnya meringankan beban pengguna B40.
10. Saya berasa bantuan bakul makanan yang bernilai RM100 4.64 0.79
tidak mencukupi untuk 5 ahli keluarga ke atas. ) )

Jadual 3: Skor Sikap Pengguna B40 Terhadap Bantuan Bakul Makanan

Skor Kekerapan (n) Peratus (%)
1.00 - 2.33 (Rendah) 0 0
2.34 - 3.67 (Sederhana) 113 56.5
3.68 - 5.00 (Tinggi) 87 43.5

Selain itu, pengguna juga sependapat bahawa bantuan bakul makanan bernilai
RM100 tidak mencukupi untuk keluarga dengan lima ahli ke atas (ltem 10 "Saya
berasa bantuan bakul makanan yang bernilai RM100 tidak mencukupi untuk lima ahli
keluarga ke atas": purata = 2.69; sisihan piawai = 1.41). Walaubagaimanapun, secara
purata, pengguna bersetuju bahawa program bantuan makanan perlu diteruskan
(tem 3 "Saya berasa bantuan makanan perlu diteruskan": purata = 4.13; sisihan
piawai = 0.84). Ini menunjukkan bahawa program ini diterima dengan baik oleh
pengguna golongan B40, tetapi nilai bantuan perlu ditingkatkan, terutamanya bagi isi
rumah yang mempunyai lebih ramai ahli keluarga.

Persepsi pengguna B40 terhadap bantuan bakul makanan

Hasil kajian menunjukkan bahawa responden memiliki persepsi yang sangat positif
terhadap program bantuan bakul makanan, dengan skor purata sebanyak 4.23
(sisihan piawai = 0.39), seperti yang tercatat dalam Jadual 4. Malah, sebahgian besar
responden (93.0%) memiliki persepsi positif yang sangat tinggi, sementara hanya 7%
yang mempunyai persepsi sederhana (Jadual 5). Responden juga bersetuju bahawa
program ini dapat membantu meringankan beban golongan yang memerlukan (item 1
"Saya percaya bantuan bakul makanan dapat meringankan beban golongan yang
memerlukan": purata = 4.34; sisihan piawai = 0.85).

Namun begitu, mereka juga berpendapat bahawa bantuan bakul makanan mungkin
tidak selalu sampai kepada penerima yang sepatutnya (item 7 " Saya percaya
bantuan bakul makanan tidak sampai pada penerima yang layak":purata = 4.25;
sisihan piawai = 0.98). Selain itu, mereka juga berpendapat bahawa jenama produk
yang terdapat dalam bakul makanan tidak selalu berkualiti tinggi untuk diberikan
kepada penerima (item 8 " Saya percaya jenama produk bakul makanan sedia ada
tidak bagus untuk diagihkan kepada penerima": purata = 3.98; sisihan piawai = 0.95).
Justeru, meskipun persepsi pengguna terhadap program bantuan bakul makanan
adalah positif, isu-isu berkaitan dengan aksesibiliti terhadap bantuan dan kualiti
produk yang diterima perlu diberi perhatian lebih lanjut.

Jadual 4: Purata dan Sisihan Piawai bagi Sikap Pengguna B40 Terhadap
Bantuan Bakul Makanan

Item Purata s'.s |hap

Piawai
Persepsi Pengguna B40 Terhadap Bantuan Bakul Makanan. 4.23 0.39
1. Saya percaya bantuan bakul makanan dapat meringankan 4.34 0.85

beban golongan yang memerlukan.
2. Saya beranggapan bahawa bantuan bakul makanan
mencerminkan keprihatinan dan tanggungjawab kerajaan dan 4.45 0.73
NGO terhadap penerima bantuan.
3. Saya percaya bahawa Bakul Prihatin Negara merupakan

kesinambungan bantuan bakul makanan daripada pihak 4.47 0.73
kerajaan.
4. Saya merasakan bantuan bakul makanan gagal mencukupi 3.82 115

keperluan penerima bantuan.

5. Saya percaya bantuan bakul makanan adalah salah satu cara
sokongan sosial oleh NGO dan kerajaan Malaysia untuk 4.28 0.72
golongan B40.

6. Saya percaya bantuan bakul makanan boleh dimohon di
Jabatan Kebajikan Masyarakat, ahli parlimen, jawatankuasa 3.92 1.06
masijid, ketua kampung dan NGO.

7. Saya percaya bantuan bakul makanan tidak sampai pada
penerima yang layak.

8. Saya percaya jenama produk bakul makanan sedia ada tidak 398
bagus untuk diagihkan kepada penerima. )
9. Saya percaya bantuan bakul makanan hanya bernilai RM100 4.28 078
per/keluarga. ) '
10. Saya merasakan bantuan bakul makanan layak diberi
kepada golongan asnaf, B40, ibu tunggal dan sebagainya.

4.25 0.98

0.95

4.56 0.66

Jadual 5: Taburan Persepsi Pengguna B40 Terhadap Bantuan Bakul Makanan

Skor Kekerapan (n) Peratus (%)
1.00 - 2.33 (Rendah) 0 0
2.34 - 3.67 (Sederhana) 14 7.0
3.68 - 5.00 (Tinggi) 186 93.0

Tahap penerimaan pengguna B40 terhadap bantuan bakul makanan

Jadual 6 menunjukkan bahawa nilai purata bagi tahap penerimaan pengguna
golongan B40 terhadap bantuan bakul makanan dalam kajian ini adalah sederhana
(purata = 3.54; sisihan piawai = 0.74). Secara khusus, hanya 47% daripada
responden yang melaporkan tahap penerimaan yang tinggi, manakala 45.5%
mempunyai tahap penerimaan sederhana, dan hanya 7.5% yang mempunyai tahap
penerimaan rendah (Jadual 7). Hasil ini mungkin berkaitan dengan maklum balas
yang sederhana yang diterima berkenaan dengan pengurusan bantuan bakul,
terutamanya dari segi kecekapan (item 3 " Pemberian bantuan bakul makanan oleh
petugas adalah cepat" : purata = 3.21; sisihan piawai = 1.45), lokasi (item 5 "Lokasi
pengambilan bantuan makanan dekat dengan kawasan perumahan saya": purata =
3.32; sisihan piawai = 1.39), kekerapan penerimaan bantuan makanan (item 8
"Kekerapan ataukelangsungan bantuan bakul makanan adalah kerap": purata = 3.38;
sisihan piawai = 1.29), kuantiti (item 2 : Kuantiti atau bilangan makanan dalam
bantuan makanan mencukupi untuk ahli keluarga saya": purata = 3.40; sisihan piawai
= 1.36), dan rasa produk-produk berjenama yang disediakan (item 4 "Jenama produk
makanan yang diberikan dalam bakul makanan sangat bagus dan sedap dimakan":
purata = 3.44; sisihan piawai = 1.31).

Jadual 6: Purata dan Sisihan Piawai bagi Tahap Penerimaan pengguna B40
terhadap bantuan bakul makanan

Item Purata Sl_s |har_|
Piawai
1. Tahap Penerimaan pengguna B40 terhadap bantuan bakul 354 0.74
makanan
2. Bantuan bakul makanan yang diberi kepada kepada saya
. : 3.85 1.13
menepati keperluan harian
3. Kuantiti atau bilangan makanan dalam bantuan makanan 3.40 136

mencukupi untuk ahli keluarga saya.
4. Pemberian bantuan bakul makanan oleh petugas adalah cepat. 3.21 1.45
5. Jenama produk makanan yang diberikan dalam bakul makanan

. 3.44 1.31
sangat bagus dan sedap dimakan.
6. Lokasi pengambilan bantuan makanan dekat dengan kawasan
perumahan saya.

3.32 1.39

Jadual 6 (sambungan)

Item Purata Si_sihar_l
Piawai
7. Layanan petugas agihan bantuan bakul makanan sangat baik. 4.07 1.06
8. Kualiti makanan dalam bakul makanan adalah baik. 3.96 1.06
9. ataukelangsungan bantuan bakul makanan adalah kerap. 3.38 1.29
10. Maklumat penerima bantuan bakul makanan diberitahu melalui
: . 3.44 1.27
saluran media seperti WhatsApp.
11. Sejauh manakah anda berpuas hati dengan pemberian
3.34 1.42
bantuan bakul makanan.

Jadual 7: Tahap Penerimaan Pengguna B40 terhadap Bantuan Bakul Makanan

Skor Kekerapan (n) Peratus (%)
1.00 - 2.33 (Rendah) 15 7.5
2.34 - 3.67 (Sederhana) 91 45.5
3.68 - 5.00 (Tinggi) 94 47.0

Maklum balas yang sederhana juga diberikan untuk ketercapaian maklumat
berkenaan penerimaan bantuan bakul makanan (item 9 " Maklumat penerima
bantuan bakul makanan diberitahu melalui saluran media seperti WhatsApp": purata
= 3.44; sisihan piawai = 1.27). Walau bagaimanapun, nilai min skor yang paling tinggi
adalah dicatatkan untuk kualiti produk makanan yang diterima (item 7 "Kualiti
makanan dalam bakul makanan adalah baik": purata = 3.96; sisihan piawai = 1.06)
dan layanan petugas yang mengedarkan bantuan bakul makanan sangat baik (item 6
"Layanan petugas agihan bantuan bakul makanan sangat baik":purata = 4.07; sisihan
piawai = 1.06). Secara keseluruhannya, walaupun terdapat aspek-aspek yang
memerlukan penambahbaikan, kualiti produk dan perkhidmatan semasa pemberian
bakul makanan dilihat sebagai perkara penting dalam program ini.

Perhubungan antara sikap, persepsi dan tahap penerimaan bantuan
bakul makanan

Berdasarkan analisis korelasi Pearson seperti yang ditunjukkan dalam Jadual 8,
didapati bahawa sikap (r=0.218, p=0.002) dan persepsi (r=0.427, p= 0.000)
mempunyai hubungan yang signifikan dengan tahap penerimaan bantuan bakul
makanan. Secara khusus, persepsi mempunyai hubungan yang lebih kuat diikuti
dengan sikap. Keputusan ini menggambarkan semakin positif persepsi dan sikap
pengguna B40 terhadap bantuan bakul makanan, akan semakin baik tahap
penerimaan mereka terhadap bantuan bakul makanan. Ini selari dengan kajian lepas
yang mendapati bahawa sikap dan persepsi amat berkait rapat dengan tahap
penerimaan pengguna terhadap sesuatu perkara atau amalan (Ghazali & Yusoff,
2023). Tambahan pula, persepsi dan sikap yang positif dapat meningkatkan

keyakinan pengguna terhadap sesuatu inisiatif baru yang diperkenalkan (Yasa et al.,
2021).

Jadual 8: Keputusan Ujian Korelasi Pearson

Pembolehubah Nilai (r) Nilai (p)
Perkaitan di antara sikap dengan tahap penerimaan
pengguna terhadap bantuan bakul makanan dalam 0.218** 0.002

kalangan pengguna B40.
Perkaitan di antara persepsi dengan tahap penerimaan
pengguna terhadap bantuan bakul makanan dalam 0.427* 0.000
kalangan pengguna B40.
** adalah signifikan pada aras pengujian 5%

Kesimpulan

Kajian ini menunjukkan bahawa sikap dan persepsi amat berkait rapat antara satu
sama lain. Tambahan pula sikap dan persepsi mempunyai perkaitan yang signifikan
dengan tahap penerimaan pengguna terhadap bantuan bakul makanan dalam
kalangan pengguna B40. Di samping itu, kajian ini memperlihatkan keperluan
penambahbaikan yang perlu dilaksanakan pihak kerajaan khususnya dari segi
meningkatkan tataurus perancangan dan pelaksanaan pemberian bantuan makanan
di mana sikap dan tahap penerimaan pengguna B40 terhadap bantuan bakul
makanan hanya memuaskan meskipun mereka mempunyai persepsi yang positif
terhadap program bantuan ini. Kajian ini menyimpulkan bahawa program bantuan
makanan ini adalah satu usaha yang diterima oleh masyarakat dan harus diteruskan.
Hasil kajian juga memberi manfaat kepada pihak kerajaan dan agensi berkaitan bagi
penambaikan program sedia ada seiring dengan usaha kerajaan untuk memastikan
keterjaminanmakanan bagi setiap rakyat Malaysia, terutamanya golongan yang
memerlukan.

